
Xarəzmin tarixi taleyi bir çox tədqiqatçı-tarixçilərin diqqətini özünə cəlb etmişdir. Burada, Amudəryanın aşağı axarında və ətraf ərazilərdə qədim əkinçilik mədəniyyətlərinin ocaqları aşkar olunaraq öyrənilmişdir. Artıq eə. II minilliyin ortalarında bu torpaqlarda inkişaf etmiş irriqasiya mövcud olmuşdur və e.ə. I minilliyin ortalarında daha yüksək səviyyəyə çatır. Həmin vaxtdan etibarən Xarəzm Orta Asiyanın və bütün İran aləminin ən mühüm iqtisadi və mədəni mərkəzlərindən birinə çevrilir. Xarəzmşahlar titulu daşıyan Xarəzm hakimlərinin sülalə ənənələri bizim eranın ilk əsrlərinə gedib çıxır, Kyat vilayəti ərazisində isə 712-ci ildə Xarəzmin ərəblər tərəfindən tutulmasından sonra da saxlanılır.

Xilafətin tərkibində Xarəzm qədim mədəniyyət mərkəzi kimi əhəmiyyətini saxlayır: Məhəmməd ibn Musa əl-Xarəzmi, Əbu Reyhan Məhəmməd əl-Biruni kimi görkəmli alimlərin Xarəzmdən çıxmaları faktını yalnız mədəni ənənələrin varisliyilə izah etmək olar. Bir çox əl-Xarəzmi nisbəsini daşıyan məşhur şair və alimlər məlumdur. Bu fakt onu göstərir ki, burada müxtəlif maraqları təmsil edən mədəni mühit mövcud olmuşdur. 

X əsrdə Xarəzm Samanilər dövlətinin tərkibində yarımasılı mülk kimi mövcud olmuşdur. Qaraxani işğalları Samanilər dövlətinin varlığına  son qoyanda Xarəzm özünün ucqar mövqeyi sayəsində nə Qaraxani, nə də Qəznəvi dövlətinin tərkibinə daxil olmadı. Bu iki qüdrətli dövlətin nüfuz dairəsindən kənarda qalan Xarəzm Şərqi Avropadan müasir Monqolustan və Çin ərazilərinə, eləcə də İrana gedən ticarət yollarının kəsişməsində yerləşməsilə əlaqədar inkişaf etməyə başladı. Bundan başqa, Xarəzm köçəri oğuz çöllərilə də ticarət aparırdı. Nəticədə bu ölkə, xüsusilə də, şəhərləri varlanırdı. X əsr coğrafiyaşünasları Xarəzmi müxtəlif əkinçilik mədəniyyətlərilə zəngin olan ölkə kimi təsvir edirdilər. X əsr ərəb tarixçisi Məsudi Xarəzm əhalisinin yüksək mədəni səviyyəsini də qeyd edirdi. 
X əsrdə Xarəzm iki hissəyə - Cənubi və Şimali Xarəzmə bölünmüşdü. Cənubi Xarəzmin paytaxtı xarəzmşah titulunu daşıyan hakimin oturduğu qədim Kyat şəhəri, Şimali Xarəzmin paytaxtı isə əmirin olduğu Ürgənç idi. 996-cı ildə Şimali Xarəzmin hakimi Məmun ibn Məhəmməd bu böyük olmayan, lakin varlı və mədəni ölkəni vahid dövlətdə birləşdirərək xarəzmşah titulunu qəbul etdi, Ürgənçi ölkənin paytaxtı etdi. Məmun ibn Məhəmməd (995–997) və onun oğlu Əli ibn Məmun (997-999) Xarəzmin müstəqilliyinin gücləndirilməsi və hərbi qüdrətinin artırılmasına çalışırlar. 
Əli ibn Məmunun vəfatından sonra Xarəzmşah taxtını qardaşı Məmun ibn Məmun (999-1017) tutur. O, öz ölkəsini güclü və müstəqil etməyə çalışan, lakin ifrat dərəcədə ehtiyatlı və kifayət qədər cəsarətli olmayan ağıllı, mədəni bir şəxs idi. Məmun sələflərinin inşaat fəaliyyətini davam etdirir.X əsrin sonu və XI əsrin əvvəlində Xarəzmdə memarlıq qurğularının gözəl nümunəaləri vardı. Özlərinin zəngin inşaat ənənələrinə malik olan xarəzmlilər paytaxtlarının bəzədilməsi və abadlaşdırılması ilə məşğul olurdular. 
Ürgənçdə XI əsrin əvvəlinin ən yaxşı elmi qüvvələrinin  toplaşdıqları sarayın yaradılması Məmun ibn Məmunun adı ilə bağlıdır. Burada İbn Siya, əl-Biruni kimi görkəmli mütəfəkkirlər çıxış edirdilər. Sultan Mahmud Qəznəvi xarəzmşah Məmun ibn Məmunun belə fövqəladə əhatəsinə həsədlə baxır və Ürgənçin mədəni əhəmiyyətini azaldacaq bütün tədbirləri görərək, oradakı alimləri öz sarayına cəlb etməyə çalışırdı. Sultan Mahmud Xarəzmin imkanları yaxşı bilir, onun zənginliyini, mədəni qüvvələrini nəzərə alırdı və buna görə də onun hakimini özünün itaətkar vassalına çevirməyə çalışırdı. Buna görə də 998-ci ildə bacısını Əli ibn Məmuna ərə verdi. 1015-ci ildə isə ona ikinci bacısını ərə verir.
Xorasanda və Orta Asiyada baş verən hadisələri diqqətlə izləyən Abbasi xəlifəsi əl-Qadir (991-1031) ayrı-ayrı hökmdarlar arasında nifaq salmağa çalışır və bununla da onların qüdrətini sarsıtmağa nail olmaq istəyirdi. Xarəzmin artan gücünü nəzərə alaraq xarəzmşah Məmun ibn Məmuna xüsusi səfiri vasitəsilə məxsusi geyim, həmçinin “eyn-əd-dövlə və zeyn əl-millə” (dövlətin gözü və millətin bəzəyi) titulunu diplomla göndərir. Əl-Qadir yaxşı bilirdi ki, bu Sultan Mahmud tərəfindən narazılıqla qarşılanacaq. Bunu xarəzmşah da başa düşürdü. Buna görə də bəzən müəyyən məsuliyyətli siyasi tapşırıqları yerinə yetirən Birunini səfiri qarşılamağa göndərir ki, hədiyyələrin verilməsi sarayda deyil, sadə şəraitdə baş versin. Əlbəttə ki, Sultan Mahmud bundan xəbər tutur. Bu onun vəziri Əbülqasım Meyməndinin məsləhət gördüyü kimi Məmunun sadiqliyini yoxlamaq qərarına gəlir. Beləliklə də, 1014-cü ildə Sultan Mahmudun vəziri Məmunla söhbət zamanı sanki öz adından ona öz mülklərində Qəznəvi hökmdarının adına xütbə oxutmağı təklif edir. Xarəzmşah bu təklifin arxasında, əlbəttə ki, sultanın dayandığını anlasa da, Sultan Mahmudun hökmünü icra etməyə tələsmir. Belə olduqda vəzir tələbini daha qətiyyətli şəkildə bildirir. Məmun sərkərdələrini və hörmətli nümayəndələrini toplayaraq, onlara Mahmudun tələbini və istər özünü, istərsə də, ölkəni məhv etməmək üçün həmin tələbi yerinə yetirməyə hazırlaşdığını bildirir. Xarəzm əyanları qətiyyətlə buna qarşı çıxırlar. Belə olduqda vəziyyətdən çıxmaq üçün xarəzmşah onlara bunu sadiqliklərini yoxlamaqdan ötrü söyləmək məcburiyyətində qalır. Məmunun vəziyyəti son dərəcə ağır idi. Müqavimət göstərməyin ümidsiz olduğunu anlasa da, Mahmudun tələbinin yerinə yetirilməsinin Xarəzmin müstəqilliyindən imtina olunmasına xalqının üsyanından ehtiyat etdiyi üçün cəsarət etmir. Məvarənnəhrdəki İlək-xanın simasında Qaraxanilərin də yetişməkdə olan münaqişəyə müdaxilə etməyə hazırlaşmaları vəziyyəti daha da ağırlaşdırırdı. Beyhəki öz əsərində Sultan Mahmudun bu zaman xarəzmşaha göndərdiyi məktubun tam mətnini vermişdir. Həmin məktubda Mahmud bir daha Məmundan adına xütbə oxutmasını tələb edir, əks halda onu Xarəzmə yürüş edəcəyilə hədələyir. Bu məktub xarəzmşahı daha çətin vəziyyətə salır. Bununla belə qətiyyətsiz siyasətini davam etdirən Məmun nə sultanın tələbilə razılaşmağa, nə də ona qarşı çıxmağa cəsarət etmir. Bütün ölkə ərazisində sultanın adına xütbə oxunması əvəzinə yalnız son vaxtlarda Xarəzmin tərkibinə daxil olan Nisa və Fəravda, eləcə də, ölkədə xüsusi siyasi çəkiyə malik olmayan bir neçə şəhərdə xütbənin oxunmasına göstəriş verir. Şeyxlər, qazılar və əyanlar 80 min dinar və 3 min atla Sultan Mahmudun yanına göndərilir.

Lakin Məmunun bu yarımçıq siyasəti nə Xarəzmi, nə də onun hakimini xilas etmir. Baş hacib Buxaralı Əli-tiginin başçılığı altında Məmuna qarşı sui-qəsd hazırlanmağa başlanılır.  1017-ci ilin yazında qoşun paytaxta daxil olur. Vəzir və xarəzmşahın bır sıra məsləhətçisi öldürülürlər. xarəzmşah sarayında gizlənsə də, saray mühasirəyə alınır və yandırılır. Yanğın zamanı öldürülən Məmunun yerinə 17 yaşlı qardaşı oğlu xarəzmşah elan olunur. Lakin faktiki olaraq hakimiyyət Buxaralı Əli-tiginin və onun təyin etdiyi vəzir əlində cəmlənmişdi.

Məmunun dul qadını olan bacısının taleyindən narahat olan Mahmud vəzirinin məsləhətilə aldadıcı mülayimlik göstərir və yalnız adına xütbə oxunmasını və qatillərin verilməsini tələb edir. Qəznəvi səfiri öz adından xarəzmlilərə sultanı sakitləşdirmək üçün bacısının hörmətlə yanına göndərilməsini məsləhət görməli idi. Vəzirin güman etdiyi kimi xarəzmlilər dərhal Mahmudun bacısını Xorasana göndərirlər. Bundan sonra qəznəvi hökmdarı nəhəng qoşun toplayır və   Buxaralı Əli-tiginin və qiyamın digər başçılarının ona təhvil verilməsini qətiyyətlə tələb edir. Xarəzmlilərə inadlı müqavimətə hazırlaşmaqdan başqa heç nə qalmır və 50 minə yaxın süvari toplamağa müvəffəq olurlar. Bununla belə, qüvvələr bərabər deyildi. Xarəzmlilərin cəsarət və məharətlə vuruşmalarına baxmayaraq Xəzərəsp yaxınlığında darmadağın edilirlər. Xarəzm qoşununun əsas hissəsi qaçır. Bununla belə, iki başçısı əsir düşürlər. Bundan sonra Mahmudun qoşunları Xarəzmin paytaxtına – Kyata tərəf hərəkət edir. Beləliklə,  Xarəzm Qəznəvilərə tabe edilir. Sultan Mahmud bu vaxta kimi hacib kimi xidmət göstərmiş Altuntaş adı şəxsi xarəzmşah titulunun saxlanılması ilə Xarəzmə hakim təyin edir. 

Xarəzmin işğalı Sultan Mahmud üçün böyük diplomatik və hərbi uğur idi. Əgər 1017-ci ilə qədər Qaraxanilər özlərini Qəznəvi dövlətinin güclü rəqibi hesab edə bilirdilərsə, artıq qüvvələr nisbətində güc açıq-aşkar sonuncunun xeyrinə dəyişir. 
Beləliklə, Xarəzm Qəznəvilərin hakimiyyəti altına düşdü. Lakin özünün coğrafi mövqeyinə görə bu region həmişə faktiki olaraq müstəqil olmuşdur. Xüsusən də, onun başında Altuntaş kimi təcrübəli sərkərdə və hakim dayanan zaman. Xarəzmin canişini təyin olunan Altuntaş uğurla köçəri türklərin basqınlarının qarşısını alırdı. Xarəzmə hücumlar edən köçəri türklərin içərisində bu zaman xeyli sayda qıpçaqlar da vardı.  Eyni zamanda o və onun varisləri XII yüzildə xarəzmşahlar kimi bu xalqın nümayəndələrindən bir neçə dəstəni xidmətlərinə qəbul edirdilər. Bundan başqa, Altuntaş öz hökmdarı kimi öz qvardiyası böyük miqdarda türk qulamları almağa başlayır. Altuntaş özünü Qəznəvi hökmdarının təbəəsi kimi aparmaqda davam etsə də, onun qvardiyasının sayı Sultan Mahmudda narahatlıq doğururdu. Mahmud anlamağa başlayır ki, öz qoşununa arxalanmaqla Altuntaş istənilən vaxt üsyan qaldıra və Qəznədən göndərilən əmrlərə əhəmiyyət verməyə bilər. Sultan Mahmudun xarəzmşahı aldadaraq Qəznəyə cəlb etmək cəhdləri uğur qazanmır. Sultan Məsudun da Altuntaşla bağlı bu tip cəhdləri baş tutmur. Bununla belə, Altuntaş açıq üsyan qaldırmır, lakin vəzirinin məsləhətilə Qəznəvi hökümətinin göstərişlərinə riayət edən təbəələrinin taleyinin necə olacağını nümayiş etdirir. 

Sultan Mahmuddan sonra hakimiyyətə gələn Sultan Məsud atasının Qədir-xanın ikinci oğluna Məvarənnəhri Əli-tigindən qoparıb almaq planını yenidən reallaşdırır. Bu planın həyata keçiriməsi – yəni Məvarənnəhrin işğalı Altuntaşa tapşırılır. O, 1032-ci ilin yazında sultanın əmrilə ordu ilə Məvarənnəhrə yola düşür. Sultan öz növbəsində 15 min nəfərlik yardımçı hissələr göndərir.  Əli-tigin Buxaranı tərk edərək Dabusiyə geri çəkilir və oğuzlar burada onunla birləşirlər. Baş vermiş döyüşdə Altuntaş ölümcül yaralanır və yalnız vəzirinin məharəti sayəsində qoşun sağ-salamat Xarəzmə qayıda bilir. Xarəzmşah hələ qoşun geri çəkilməzdən əvvəl vəfat edir, lakin ordu bu haqda yalnız onlarla Qaraxani qoşunu arasında kifayət qədər böyük məsafə olanda xəbər tutur. 

Altuntaşın yürüşü Əli-tigini Qaraxani qohumları ilə daha da yaxınlaşmağa və onların öz üzərində böyüklüyünü qəbul etməyə vadar edir. Bundan başqa, o, iki il sonra Xarəzm hakiminin simasında özünə yeni müttəfiq də tapır.

Altuntaşın ölümündən sonra Məsud Xarəzmi onun varislərinin əlindən almır, lakin onların hakimiyyətini azaltmaq cəhdlərini də tətbiq edir. Xarəzmşah titulunu Məsudun oğlu Səid alır, Altuntaşın oğlu Hrun isə Xarəzmi yalnız şahzadənin nümayəndəsi qismində idarə etməli olur. 

1043-cü ilin yazında Harun itaətsizlik əlamətləri göstərnəyə başlayır və Məsudun sarayında yaşayan qardaşının ölüm xəbəri üsyan qaldırmasına bəhanə olur. O, Əli-tigin və səlcuqlularla razılığa gəlir və həmin ilin avqustunda adına xütbə oxutmaqdan imtina edərək açıq şəkildə sultana qarşı çıxış edir. Qaraxani Əli-tiginin tezliklə vəfat etməsi  Haruna onun oğulları ilə Qəznəvi şəhərinə hücum etmək barədə razılaşmağa mane olmur. 1035-ci ildə Əli-tiginin hər iki oğlu bu razılaşmanın şərtlərini yerinə yetirərək Saqaniana hücum edərək onu ələ keçirirlər, sonra isə Termezi mühasirəyə alırlar. Harun öz qoşunu ilə köməyə gəlir, lakin Qəznəvi hökümətinin satın aldığı qulamı tərəfindən öldürülür. Bu yürüşün başa çatmasına səbəb olur. Əli-tiginin oğulları Səmərqəndə qayıdırlar. 

Harunun ölümündən sonra Xarəzmdə hakimiyyət qardaşı İsmayıl Xəndan gəlir. Artıq Qəznəvilərlə münasibətlər sırf düşmənçilik xarakteri daşımağa başlayır. Sultan Məsud bu düşməndən qurtulmaq üçün Şah Məlik adlı şəxsi Xarəzmə hakim təyin edir. Şah-Məlikin hökmdarın qanuni nümayəndəsi kimi xarəzmliləri könüllü özünə tabe etmək cəhdləri uğur qazanmır. Belə olduqda, o, 1041-ci ilin əvvəlində Xarəzmə yürüş təşkil edir. Əsib düzündə baş vermiş 3 günlük döyüş xarəzmlilərin məğlubiyyətilə nəticələnir. İsmayıl paytaxtı tərk edərək səlcuqların yanına qaçmaq məcburiyyətində qalır. Şah-Məlik isə həmin ilin aprelində Xarəzmin paytaxtını tutaraq, artıq bu zaman sağ olmağan Sultan Məsudun adına xütbə oxutdurur. Növbəti ildə səlcuqlu Çağrı bəy Xarəzmə yürüş edərək Şah-Məliyi  Kyatda mühasirəyə alır. Lakin hücumla şəhəri tutmaq cəhdləri baş tutmur. Qış yaxınlaşdığına görə Çağrı bəy geri qayıtmalı olur. Bu uğursuzluq, ancaq, səlcuq yürüşlərini dayandırmır və son nəticədə Xarəzm onların hakimiyyəti altına düşür.  
